
鶴馭雲車。行至臨江府繆〈音木〉丁村，遙見月明菴中，適覩李常蓬打坐修行，參學真一無妄。於是見形庵中，諭之請箕，蓬聞師言，焚香百拜，隨置箕砂，真人即降。乃諭前言，復告蓬曰：「吾奉帝命，遍歷五陵四海八極九州，闡教垂經，浮沈濁世，行化度人。爭奈人心貢高，不思往過，幻染多非，惟婪世財，不修善果。間有一二慕吾道者，亦被邪師妄引，反墮輪迴。念彼人心危極，天理難明，道未開通，塵先塞滿，只到無常，形歸地壤，魂散天空，水火分離，轉入四生，串形六道，繇劫墮劫，難復本原。所有煉神返虛，無人可告。」常蓬聞諭，再拜箕前。「弟子有緣，幸蒙師降。煉神之道，哀懇垂言，願體修行，恩憐拯濟。」真人告曰：「世之學伭，日慕神仙，不修己性，不煉汞鉛，貪求物境，迷亂真源，說是談非，操持不善。不知修心是道，心不外遊，自然神定，神定炁和，炁和丹結。開通為基，見性為本，現前不昧，出入涓涓，太虛妙理，道炁綿綿。廣言不如養素，多論豈若抱元。四達皇皇，若有所在；三田兀兀，固我根源。全形則生，保真則靈。精為神本，氣為神主，形為神宅。神大用則隳，神大勞則絕。人生者神，形托者氣。有從無生，形隨神寓。心地下功，全拋世慮，返朴還淳，保護真炁。譬如然燭，蠟盡火滅；譬如汲井，桶漏水乾。除情去慾，志在希言。湛然不動，運息連綿。三年不漏，可結下丹，目有光明，顯我真伭；六年不漏，可結中丹，元神漸出，大道昭然；九年不漏，大丹克全，飛騰自我，身列仙班。馭氣者神清不死，形昇於天；馭世者氣濁淪亡，體喪於泉。知其生，無死之苦；學其死，乃生之源。不見中見，是為靈顯；著見中見，是為魔纏。出息不涉萬緣，入息不溺枯偏。神為氣子，氣為神母，神氣相逐，形影隨焉。胎母既結，神子自存，常抱其神，以保其形。主人若在，屋豈能傾！時加修葺，補漏遮風，四大幻軀，一包膿血，污濁之體，安能上昇？著相

